
					ఈ పుట ఆమోదించబడ్డది
క. విభ్రమమణిమండనమస

నభ్రంకషసౌధకేతనాంశుకజనితా

దభ్రానిలహతగతిజా

తాభ్రమణిహయశ్రమోద మప్పుర మమరున్. 149



క. ఆ పురవరమణిలో గుణ

దీపక నామమున భూమిదేవుం డలరున్

జూపట్టి వేదశాస్త్ర

వ్యాపారముచేత రెండవవిధాత యనన్. 150



సీ. అరఁగులసున్నపుటెఱమట్టి పట్టెలు

దీర్చిన గోడలు తేజరిల్ల

నిండుసున్నపుఁబూత నెఱచాలు బోదెలు

దిద్దిన దేవరమిద్దె దనర

నారికేళపుమట్టతీరుగా నలికిన

ముంగిలి మలెసాల ముద్దుగులుకఁ

బంచవన్నియ మ్రుగ్గు పద్మముల్ నించిన

బృందావనము లోఁగిలందె వెలయ

తే. నుదికిన మడుంగుదోవతు లుంచినట్టి

దండె మౌపాసనము సేయు కుండ మమరఁ

బడలిక లడంచు పసపాకు పంది రలర

నుండు నా బ్రాహ్మణుని గృహం బుత్పలాక్షి! 151



చ. అతనికిఁ జారుశీల యను నంబుజగంధసుగంధి యొప్పుఁ ద

త్సతి తనయుండు లేమిఁ బరితాపముతోఁ గడుఁ బుణ్యభూము లా

యతమతిఁ ద్రొక్కఁ బూర్వసుకృతాంశముచే నొకఁ డుద్భవించె సం

తతశుధాముఁ డప్రతిమధాముఁడు రామగుణాభిరాముఁడై. 152

		 ఈ పేజీలో చివరి మార్పు 5 జూన్ 2020న 02:15కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

